Mathew 6:5-15
Gweddi

Wrth weddio Gweddi’r Arglwydd, fedra ni fod bach fel robots. Just yn deud y geiria, efallai yn
ffyddlon bob dydd, ella fel sydd mewn rhai capeli yn canu’r weddi, ond heb feddwl am eu gwir

ystyr.

Ma gweddi yn weithred arbennig iawn. Gweithred lle mae lesu wedi rhoi y manual i niyn y darn
yma. Mae ‘n siwr fod yna lot o fanuals yn ein ty ni, lle mai’r unig adeg mae nhw wedi bod allan
o’r bocs ydy achos wrth i mi ddod a’r microwave, neu’r teciall, neu’r telly allan o’r bocs mae o
wedi disgyn allan hefo fo. Ac yn ol i mewn mae’r manual yn mynd heb un spec.

Ond mae yna un manual, neu llyfryn instructions dw i byth yn rhoi yn ol i mewn yn y bocs heb
sbio arna fo. Ella eich bod chi’'n disgwl i mi ddweud y llawlyfr trefn a rheolau’r Eglwys
Bresbyteraidd Cymru. Ond fysa chi’n anghywir. Wrth gwrs fy mod i’'n edrych ar y llawlyfr pwysgi
yma, ond un llyfr instructions fedrai ddim rhoi yn ol yn y bocs ydy llyfr instructions Lego.

Heb hwn fyswn i heb allu adeiladu fy ffrind R2D2 yn fama. Heb hwn dw i’m yn meddwl| swni hyd
yn oed wedi gwybod sut na lle i gychwyn. Er nad ydy R2D2 yn enfawr, mae’n lyfr swmpus, ei
faint o’n dangos pa mor bwysig ydy dilyn y cyfarwyddiadau rhag ofn i bethau fynd yn fler.

Yn ein darlleniad ni, wnes i’'n bwrpasol peidio cychwyn yn syth yn adnod 9 lle dywed lesu, “felly,
gweddiwch chwi fel hyn,” yn un peth achos yn y frawddeg yma lesu’n cymryd yn ganiatol fod y
rhai oedd yn gwrando arno’n pregethu’r Bregeth ar y Mynydd wedi gwrando ar y geiriau a’r
brawddegau blaenorol. Mae lesu am ddysgu ni sut i weddio, ond yn gyntaf mae’n cymryd yn
ganiatol ein bod ni’n dyheu, deisyfu, eisiau gweddio yn y lle cyntaf.

A dyma sut mae adnod 5 yn cychwyn, “A phan fyddwch yn gweddio”. Mae’r cyfarwyddiadau
cyntaf gan lesu am weddio yn cychwyn gyda agwedd y galon. Yn cymryd yn ganiatol ein bod ni
yn gweddio, ac yn cywiro (os oes angen) ein rhesymau ni am weddio.

Yn gyntaf mae’n dweud “Peidiwch a bod fel y rhagrithwyr; oherwydd y maent yn hoffi gweddio
ar eu sefyll yn y synagogau ac ar gonglau’r heolydd, er mwyn cael eu gweld gan eraill ... y mae
eu gwobr ganddynt eisioes.” Yn lle hyn mae lesu yn dweud lle y dylen ni weddio: “pan fyddi di’'n
gweddio dos i mewn i’th ystafell, ac wedi cau dy ddrws gweddia ar dy Dad sydd yn y dirgel, a
bydd dy Dad sydd yn gweld yn y dirgel yn dy wobrwyo.”

Mae’n bwerus iawn sut mae lesu yn son am Dduw yn fama: “dy Dad sy’n y dirgel ... dy Dad sydd
yn gweld yn y dirgel”. Dw i’'n cofio un o fy rheolwyr yn y labordai yn dweud wrthai unwaith, y
ffordd i ddisgrifio rhywun sydd gan integrity ydy os ydy nhw’n gwnwud y peth iawn hyd yn oed



pan does yna neb yn gweld. Mae’n heriol iawn dydy, yda ni yn gweddio pan mai dim ond Duw
fedr ein gweld ni?

Dydy hyn ddim yn dweud o gwbl i ni beidio gweddio o flaen neb, ond dylai ein bywyd gweddi
wastad gychwyn y tu ol i ddrws ein hystafell ni.

A wedyn mae lesu yn dweud i ni beidio “d phentyrru geiriau fel y mae'r Cenhedloedd yn gwneud;
y maent hwy'n tybied y cdnt eu gwrando am eu haml eiriau. Peidiwch felly G bod yn debyg iddynt
hwy, oherwydd y mae eich Tad yn gwybod cyn i chwi ofyn iddo beth yw eich anghenion.”

Mae’n braf weithiau torri bol wrth rhywun dydy. | ddweud bob dim sydd yn mynd yn wrong yn
ein bywydau ni, ventio yn llwyr a codi’r bwrdwn sydd ar ein sgwyddau ni am chydig. A phan ryda
ni’n gweddio mae Duw ein Tad nefol ni yn dyheu i ni fwrw ein bol iddo. Dim dyma’r agwedd mae
lesu yn ei geryddu yn fama. Mae’n cywiro yr agwedd “os fedrai siarad am fwy na neb arall, os
fydd fy ngweddi i yn hirach yn fwy ffansi, yn farddonol, yn well na un neb arall mi wneith Dduw
wrando arna fi.” Unwaith eto yr agwedd o drio plesio Duw a phobl erill ydy hyn, er mwyn i ni
gael yr ateb ryda ni isho. Yr agwedd mae Duw isho ydy un gwylaidd, sydd ddim yn falch o gael
sylw gan eraill, ac un sy’n gwybod fod einTad ni'n “gwybod cyn i ni ofyn iddo beth yw ein
hanghenion”

Felly dyma ni wedi deall sut y dylen ni droi at Dduw mewn gweddi. Ddim yn fflash, a dim yn
falch. Ac wrth i ni ddarllen y manual ymhellach mae’n rhoi sut y dylen ni weddio, gweddi cryno,
gweddi syml, gweddi llawn gwirioneddau anhreathadwy Efengyl lesu Grist.

Ryda ni wedi ei ddarllen yn y Beibl Cymraeg Newydd Diwygiedig felly dw i am ein hatgoffa o’r
weddi yng nghyfiaethiad William Morgan:

Ein Tad, yr hwn wyt yn y nefoedd,

Sancteiddier dy enw.

Deled dy deyrnas.

Gwneler dy ewyllys, megis yn y nef, felly ar y ddaear hefyd.

Dyro i ni heddiw ein bara beunyddiol.

A maddau i ni ein dyledion, fel y maddeuwn ninnau i'n dyledwyr.

Ac nac arwain ni i brofedigaeth; eithr gwared ni rhag drwg.

Canys eiddot ti yw’r deyrnas, a’r nerth, a’r gogoniant, yn oes oesoedd. Amen.

Dyma’r crux. Ar gychwyn y manual mae yna prelims, yr hyn sydd ei angen cyn i ni gychwyn, y
math o lawr gwastad sydd ei angen cyn cychwyn adeiladu rhywbeth mor bwysig ag R2D2. ac yn
fama mae o’r un peth, ryda ni wedi cael ein dysgu y fath o galon sydd ei hangen i weddio, un o’r
gweithredoedd pwysicaf i Gristion ei wneud. A sylwch ar y ffordd mae’r weddi yn y lluosog, nid
fel unnigolion ryda ni’'n ei weddio ond fel cymuned o bobl sydd yn gallu galw Duw yn Dad ond
yn bwysig hefyd mai fo ydy:



Ein Tad - gwirionedd wnaeth ysgwyd bob dim pan gyfeiriodd i Dduw fel Tad! Ia, fo ydy’'r Mab
Ddwyfol, yr Ail berson yn y Drindod. Ond i gynnwys ni yn rhan o’r teulu? Mae hynna’n newid
bob dim, dim just dinasyddion o’i Deyrnas yda ni ond meibion a merched i'r Tad! Os ryda ni'n
credu yng nghroesoeliad Crist a’i atgyfodiad fel ryda ni wedi bod yn ei ddathlu yn ddiweddar
iawn, ryda ni yn cael ein cynnwys yn nheulu Duw. Fyswn i wrth fy modd yn treulio’r amser i gyd
yn dadbacio hyn ond mae yna bron i 70 o eiriau yn y weddi, a dim ond 2 ydy rhein.

Yn y nefoedd - mae Duw ar ei orsedd yn y nefoedd. Yn awdurdod dros bob dim yn y nef, ary
ddaear ac o dan y ddaear. Ac yng nghlwm i hyn ryda ni’n cyhoeddi

Sanctieddier dy enw - yn ymuno gyda chan yr angylion yn Eseia 6 pan mae nhw’n dweud,
“Sanct, Sanct, Sanct yw ARGLWYDD y Lluoedd;

y mae'r holl ddaear yn llawn o'i ogoniant.”

Ryda ni’n cyhoeddi ein bod ni’n credo fod Duw yn ei sancteiddrwydd yn wahanol i bob dim. Duw
ydy’r un perffaith, Duw ydy’r un sydd yn gwbl ddibechod.

Deled dy deyrnas — wrth ffilmio’r bregeth hwn ryda ni yn paratoi i bleidleisio, dewis pwy sydd
yn teyrnasu dros ein gwlad ni, yn gwneud y penderfyniadau mawr a bach, y rhai sydd yn ein
cynrychioli ni yn ein llywodraeth. Ond mae’n rhaid i ni gofio, hyd yn oed os ydy’r person ryda ni
wedi ei ethol yn mynd i fewn, mae Duw dal yn ben arnyn nhw. Ac os dydy’r person sydd ‘in
charge’ ddim yn un fysa ni wedi ei ddewis mae’n gysur mawr iawn gallu dweud yn hollol sicr fod
yna awdurdod uwch eu pennau nhw. Ryda ni’n gweddio i Dduw derynasu yn ein bywydau ni, yn
ein calonnau ni. Ond yn fwy na dim byd, wrth weddio “deled dy deyrnas” ryda ni’'n gweddio i
deyrnas Dduw ddod yn ei llawn cyflawnder.

Gwneler dy ewyllys, megis yn y nef, felly ar y ddaear hefyd — wrth weddio ryda ni wrth gwrs yn
credu fod Duw yn gwrando ar ein gweddiau ni ac yn eu hateb, boed yn ateb o ie neu yn na. Ond
ym mhob peth rydym yn gweddio yn wylaidd, yn ostyngedig, yn gwybod mai o dan ewyllus Duw
yr ydym i gyd yn byw. Rydym yn ei foli fo am ei fod wedi ewyllysio i ni gael ein hachub, ein bod
ni yn deffro yn y bore gydag andal yn ein ysgyfaint. Rydym yn gweddio i ni weld ei ewyllus o’n
well, i ni gael partneru yn y gwaith. Mae’n bwysig iawn cofio mai dod yn rhan o’i ewyllus o yda
ni tra’n gweddio, nid yn ceisio cael Duw i roi y dyheadau sydd fel rhestr siopa weithia.

Dyro i ni heddiw ein bara beunyddiol — yn Exodus 16 mae’r Iddewon yn yr anialwch ac yn
grwgnach nad oes ganddyn nhw unrhyw beth i’'w fwyta. A dyma Duw yn darparu Manna iddyn
nhw fwyta bob dydd yr oedden nhw yn yr anialwch. Mae lesu yn disgrifio ei hun fel Bara’r Bywyd
ar 6l bwydo dros 5000 o bobl:

“Myfi yw'r bara bywiol hwn a ddisgynnodd o'r nef. Caiff pwy bynnag sy'n bwyta o'r bara hwn
fyw am byth. A'r bara sydd gennyf fi i'w roi yw fy nghnawd; a'i roi a wnaf dros fywyd y byd.”

| gael ein bodloni yn ysbrydol mae angen i ni gredu yn lesu Grist, a chael ein bwydo bob diwrnod
drwy ddarllen ei air tragwyddol sgena ni, y Beibl.



A maddaui ni ein dyledion, fel y maddeuwn ninnau i’n dyledwyr. — ac wrth gwrs ryda ni’n cofio
y ffordd torrwyd corff lesu ar y groes i ni brofi maddeuant gan Dduw am bob un pechod rydym
wedi ei wneud. Yn lle profi gwarth a digofaint Duw yn uffern, rydyn ni’n dod i berthynas agos,
mor agos lle ryda ni'n gallu galw Duw y Creawdwr yn Dad i ni. Mae Duw yn un sy’n caru maddau.
Ond mae yna gymryd yn ganiataol ein bod ninnau yn maddau i’r rhai sy’n pechu yn ein herbyn
ni, yn dangos yr un cariad ddangoswyd i ni i eraill, hyd yn oed os dydyn nhw ddim yn ei haeddu
fo, yn enwedig os dydyn nhw ddim yn ei haeddu fo.

Ac nac arwain ni i brofedigaeth; eithr gwared ni rhag drwg — mae’r weddi nad ydyn ni’n cael
ein profi yn un agos at galon rhywun yndydy. Does yna ddim un ohona ni isho cael ein profi, isho
ein ffydd ni gael ei destio. A mae lesu yn rhoi y caniatad, yn rhoi yr annogaeth, y gorchymun i
weddio y frawddeg anhygoel yma. A’i gymal hefyd, “yn lle prawf, wnei di wared ni rhag drwg”.
Yr un drwg, y diafol, ond hefyd drygioni yn fwy cyffredinol. Mae Salm 91 yn dod i'n meddwl wrth
ddarllen y cymal yma.

Y mae'r sawl sy'n byw yn lloches y Goruchaf,

ac yn aros yng nghysgod yr Hollalluog,

yn dweud wrth yr ARGLWYDD, “Fy noddfa a'm caer,

fy Nuw, yr un yr ymddiriedaf ynddo.”
Mae Duw yn loches,yn gysgod i’r rhai sy’n trystio ynddo fo, ac fel mae’n caru maddau, mae’n
caru gwarchod ei ddefaid, ei braidd, ei bobl.

A ryda ni'n gorffen hefo:

Canys eiddot ti yw'r deyrnas, a’r nerth, a’r gogoniant, yn oes oesoedd. Amen. — yn dod yn 6l
i’r cychwyn o gyhoeddi i ni’n hunain, i ni’n gilydd, i’'r byd pwy sydd go iawn in charge. Duw sydd
bia’r deyrnas, Duw ydy’r un sy’n hollbwerus, Duw ydy’r un sydd bia’r gogoniant i gyd. Am byth!
Amen



